Pregón festas Apóstolo 2007
…Isabel Blanco, actriz…

Boas noites, Compostela!

Benvidos picheleiros de cuna e adopción!

En primeiro lugar quérovos saudar. 

Saúdovos como a María de Portozás que tanto cariño recibiu de tódolos seguidores de Mareas Vivas.

Tamén como Hanna, a caseira suiza daqueles emigrantes que  marcharon na procura “dun franco que mandar a Galicia por valor de 14 pesetas”.

Pero sobre todo saúdovos coma Isabel, unha actriz que sempre trata de ser embaixadora de Compostela onde queira que a leve ese Camiño de ida e volta. Teño que admitir que non son picheleira  cen por cen, pero o meu nacemento como presentadora  e como actriz foi na Televisión de Galicia. Así que algún dereito teño.

Qué difícil expresar con palabras sen ser escritora, nin periodista, o que significa estar hoxe aquí dende o alto cara esta praza onde o espazo semella axeonllarse. É algo tan grande, que me fai sentir pequena, pero erguida pola inmensa honra de ter merecido ser a vosa pregoeira. Agradézolle ó concello que pensara en min para desempeñar este papel.  Tentarei interpretalo con todo o meu cariño. 

Quero compartir con vós algo moi íntimo i é a miña pertenza sentimental a Compostela. Un día meus pais emprenderon unha viaxe e desde aquí empezaron a debuxar o que sería o meu mapa do mundo persoal. Desde aquela e seguindo esa estela emigrante, tiven que aprender a face-lo Camiño de Santiago, pero ó revés, sempre viaxando cara destinos que me alonxaban de onde quería estar. Estar lonxe faiche valorar  o teu fogar, a túa casa. E eu sempre volvín a Compostela, porque aquí teño familia, amizade, traballo e alegría e porque identifico isto co meu lugar de pretensa, ese do que falaba o escritor Peter Handke. Se ser compostelana é un sentimento, eu son desta terra seguro, ademáis non hai máis que escoitar o meu falar…, o meu acento, que non é doutro sitio que daquí! 

Cando miro para esta praza que tanto me fascina- que, por certo, adoita estar máis baleira- teño a sensación de ver un círculo que, a modo de reloxo, vai marcando as horas de diferentes etapas da miña vida…

Á miña dereita, marcando unha hora do pasado, o Rectorado, que garda os meus recordos da miña época de estudiante facendo os primeiros piniños como intérprete para Universidade de Santiago. 

Se miro cara a esquerda, atopo o Parador, o Hostal dos Reis Católicos que me marca outra hora do pasado na que fun moi feliz, e que supuso a miña incorporación por primeira vez o mundo laboral. Alí fixen grandes amizades, das que se chaman de lei, e aquí están esta noite acompañándome nesta tribuna xunto con outros amigos e familiares máis achegados.

Dende este balcón, teño unha panorámica impresionante dese monumento que teño enfrente e que me indica que estou en tempo presente, a Catedral.  E con ela completo a volta, sabendo que un futuro me tocará entrar, aínda que sexa para vestirme de branco.

Despois de ter pechado esta volta ó Obradoiro, quedame todo por decir de Santiago, pero nada do que todos  vós non recoñezades como algo cotiá.

Non obstante se eu tivese que facer de anfitriona convidaría ó turista a dar unha volta por Santiago. E a fixarse na súa idiosincrasia tan particular. Por exemplo, a cidade parece un parque temático: non sorprende atopar un actor na Praza da Quintana, un escritor pola Rúa do Vilar, un profesor da Universidade na Praza de Cervantes, ou a señoriña do pano na cabeza vendendo pementos a turistas, etc.  Así ás veces dánse parellas imposibles dignas dunha foto, como a desa mesma señora de oitenta anos co pano negro na cabeza vendendo nun galego auténtico uns  pementos de padrón a un pelegrin alemán, que probablemente teña a súa mesma idade, pero que parece o seu fillo. O sorprendente desta estampa é que se entendan perfectamente, sen que ningún cuestione a vida do outro. 

Puxen un exemplo dunha realidade que é difícil de reproducir nun sitio que non sexa Compostela. Habería moitos exemplos que mostrar para confirmar unha vez máis que Compostela é mestura: a tradición e a modernidade, a historia e a actualidade, a cultura e a fe, a choiva e o arte, a oración e a festa.

Benqueridos veciños,. Porque se algo define a esta cidade e a súa capacidade de unión, a súa chamada á unidade e a súa universalidade.

Aproveitando o contexto e como pregoeira destas Festas que hoxe comezan, pídolle ó Apóstolo un favor persoal: que retire esta nube contratada que ameaza o noso verán e deixe a Lourenzo reinar nestas festas.

Benqueridos veciños:

Disfrutade Compostela.

Disfrutade as súas festas e da súa xente.

Eu procurarei facelo, sempre que teña saúde. 

Co permiso de todos vós,  declaro abertas estas festas do Apóstolo 2007. 

Grazas e ata sempre!

